
Mál nr. 219/2022 

Nafn málskotsaðila (M) 

Nafn varnaraðila (V) 

Heiti vátryggingar: Kaskótrygging ökutækis.  

Skráningarnúmer ökutækis: A 

 

Gildissvið vátryggingar. Undanþáguákvæði vátryggingarskilmála. 

Gögn.  

1. Málskot móttekið 11. júlí 2022. 

2. Bréf V móttekið 15. ágúst 2022 ásamt fylgiskjölum. 

 
Málsatvik. 

Samkvæmt fyrirliggjandi tjónstilkynningu M til V, dags. 27. mars 2022, varð tjón tölvum og 

rafmagnstengjum bifreiðarinnar A við það að bifreiðin stóð hreyfingarlaus á bifreiðastæði við heimili 

M dagana 26. janúar 2022 – 1. mars 2022. Á tímabilinu snjóaði mikið og svo í kjölfarið gerði asahláku 

og mikla rigningu og við það hafi vatn farið upp á hliðar og undir bifreiðina sem olli skemmdum á 

rafkerfinu. Í málskoti er lýst þeirri afstöðu M að kaskótrygging bifreiðarinnar eigi að ná til þessa atviks. 

V telur að bótaskylda sé ekki fyrir hendi úr kaskótryggingu bifreiðarinnar. Vísar V til þess að við skoðun 

á bifreiðinni hjá umboðsaðila hennar kom í ljós að véltölvan hafi verið fest á rangan stað en hún hafi 

verið staðsett við sjálfskiptingu bifreiðarinnar í stað þess að vera fest á bak við stuðarann. Bifreiðin hafi 

lent í tjóni á vinstra framhorni árið 2017 og í framhaldinu seld á tjónauppboði og svo virðist sem 

kaupandi hennar hafi framkvæmt ófullnægjandi viðgerð á henni. Kaskótryggingunni sé ætlað að bæta 

tjón sem verða á hinni kaskótryggðu bifreið vegna skyndilegra og óvæntra utanaðkomandi atvika, nema 

þau sem sérstaklega eru undanþegin. Í a-lið 3. gr. skilmálanna komi fram að vátryggingin bæti ekki 

bilun á ökutæki eða búnaði þess nema hana sé sannarlega að rekja til áreksturs, áaksturs, útafaksturs 

eða skemmdarverka enda hafi bilunin komið fram innan sólarhrings frá þeim atburði. Það sé mat 

félagsins að tjónið verði ekki rakið til atvika sem falla undir gildissvið skilmálans.  

 

Álit. 

Í 2. gr. skilmála þeirra sem gilda um kaskótryggingu A hjá V segir að vátryggingin taki til tjóns á hinu 

vátryggða ökutæki sem verður vegna skyndilegra og óvæntra utanaðkomandi atvika, með þeim 

undanþágum og takmörkunum sem fram koma í skilmálunum. Í a-lið 3. gr. skilmálans er að finna 

undanþáguákvæði þar sem fram kemur að vátryggingin bæti ekki bilun á ökutæki eða búnaði þess, hvor 

sem hana er að rekja til vélfræðilegra eða rafmagnsfræðilegra orsaka eða efnahvarfa nema tjónið komi 

fram innan sólarhrings frá árekstri, áakstri, útafakstri eða skemmdarverkum. Af bilanagreiningu 

umboðsaðila bifreiðarinnar verður ekki annað ráðið en að margvíslegar bilanir séu til staðar sem tengjast 

vélartölvu bifreiðarinnar. Verður að telja að V hafi með skýrum hætti takmarkað gildissvið 

kaskótryggingar sinnar þegar kemur að slíkum tjónum og á M því ekki rétt á bótum úr kaskótryggingu 

sinni hjá V.  

 

Niðurstaða. 

M á ekki rétt á bótum úr kaskótryggingu A hjá V. 

 

Reykjavík, 13. september 2022. 

 

Þóra Hallgrímsdóttir          Hildigunnur Hafsteinsdóttir    Heiða Óskarsdóttir  

  


